Вячеслав Гайзер: “Бюджетникъяслысь удждон кыпӧдан юкӧнын  Президентлысь “майскӧй” индӧдъяс збыльмӧдӧм - Коми Республикаса Веськӧдлан котырлӧн верктуй”

“Россия Федерацияса Президентлӧн “майскӧй” индӧдъясын индӧма решитны медся тӧдчана мытшӧдъяссӧ кыдзи Коми Республикаса олысьяслысь, сідз и Россиялысь ставнас. Та вӧсна “майскӧй” индӧдъяслысь тшӧктӧмъяссӧ видлалӧны кыдзи верктуя могъяс Коми Республикаса Веськӧдлан котырлӧн уджын медшӧр нырвизьяс урчитігӧн, найӧ петкӧдчӧны стратегия документъясын, республикалӧн олӧмӧ пӧртысь власьт органъяслӧн ведомствоса планъясын”, - тӧдчӧдіс Коми Республикаса юрнуӧдысь.

Вячеслав Гайзер пасйис, мый индӧдъяссӧ олӧмӧ пӧртӧмыс сетіс нин бур бӧртасъяс демография юкӧнын – дінмуын коймӧд во помся содӧ олысь лыд,  кыптіс шӧркодя олан нэмыс. Нӧшта ӧти зумыд нырвизь - вочасӧн бырӧ челядьлы видзанінъясӧ ӧчередь. 2013 воын содтӧд лӧсьӧдӧма 1538 места, 2014 во помӧдз лоӧ уджӧ пыртӧма нӧшта 1700-ысь унджык. И сідз тайӧ во вылӧ лоӧ бырӧдӧма ставнас мытшӧдсӧ 3 арӧссянь 7 арӧсӧдз челядьлы, а матысса кык воӧ – 1,5 арӧссянь 3 арӧсӧдз.

Россияса Президентӧс полномочнӧй петкӧдлысь вылӧ донъяліс дінмуын Владимир Путинлысь “майскӧй” индӧдъясса положениеяс олӧмӧ пӧртӧм кузя нуӧдӧм уджсӧ, та дырйи тӧдчӧдіс, мый сылӧн бӧртасӧдз воӧдчигӧн оз ков котравны “тырмытӧм” лыдпасъяс бӧрся.

“Сӧвещание вылын ми воим ӧти кывйӧ, мый майскӧй индӧдъяслӧн параметръясӧдз воӧдчӧм – тайӧ абу ас водзӧ сувтӧдӧм мог. Медшӧр могыс – гражданалысь социальнӧй олӧмсӧ бурмӧдӧм. “Майскӧй” индӧдъяс олӧмӧ пӧртӧм серти содас удждоныс социальнӧй услугаяс сетан юкӧнын став категорияа уджалысьяслы, та дырйи  сёрниыс оз мун кутшӧмкӧ “ӧтмындаалӧм” йылысь – удждонлысь ыджда лэптӧмӧн миянлы колӧ бурмӧдны социальнӧй услугаяслысь качествосӧ”, - пасйис Владимир Булавин.

2014 вося 1 кварталлӧн бӧртасъяс серти республикаын ӧтув велӧдан педагогъяслӧн уджысь мынтысян шӧркодь тшупӧдыс 46% вылӧ вылынджык 2013 вося 1 квартал серти, школаӧдз велӧдан педагогъяслӧн – 67% вылӧ, содтӧд тӧдӧмлун сетан педагогъяслӧн – 36% вылӧ. Республикаын збыльысь вермим содтыны врачьяслы удждон. 2014 вося 1 кварталӧ сійӧ артмис 143, 6% дінмуын шӧркодь удждонлӧн тшупӧд серти, та дырйи, кор вося планӧвӧй петкӧдласыс - улынджык –   130, 7%.

Коми Республикаса юрнуӧдысь Вячеслав Гайзер пасйис, мый  бюджетникъяслысь удждон кыпӧдан юкӧнын  Президентлысь “майскӧй” индӧдъяс збыльмӧдӧм кольӧ верктуйӧн Коми Республикаса Веськӧдлан котырлӧн уджын.

“Медводз, медым шедӧдны производствоса уджалысьяслысь гырысь вермӧмъяс да петкӧдласъяс, колӧ лӧсьӧдны специалистъяслы ышӧданторъяс налысь тӧдӧмлун да квалификация тшупӧд сӧвмӧдӧм кузя. Республикаса Веськӧдлан котыр вермас шедӧдны татшӧм вермӧмсӧ оклад да удждонлысь ышӧдан юкӧн ыдждӧдӧм тшӧт весьтӧ”, - тӧдчӧдіс Вячеслав Гайзер.
